
(әдәби-музыкаль кичә)

Татарстан Республикасы Яр Чаллы шәһәре
 4 нче урта гомуми белем мәктәбенең 
татар теле һәм әдәбияты укытучысы
 Шиһапова Розалия Рәсим кызы
Совет Армиясе Маршы яңгырый. Укучылар тыңлыйлар. Музыка акрыная, сөйләүләр булмаганда көчәя.
Алып баручы: Хәерле көн, укучылар! Бүген безнең залыбызда халкыбызның сөекле улы, композитор – Салих Сәйдәшевның данлыклы Совет Армиясе Маршы яңгырый. Күпме еллар үтсә дә, Сәйдәш музыкасы һаман да шундый көчле, һаман да шундый дәртле, һаман да шундый тансык...
1 нче укучы:
Күңелләрне биләп ала
Дәртле соң яңгырашы.
Бу – Сәйдәшнең музыкасы,
Бу – Сәйдәшнең маршы.
2 нче укучы:
Монда куәт, бөек тылсым,
Монда заман сулышы.
Бу – Сәйдәшнең музыкасы,
Бу – Сәйдәшнең маршы.
3 нче укучы:
Халкым – исе китеп тыңлый,
Көчле дә соң агышы.
Бу – Сәйдәшнең музыкасы,
Бу – Сәйдәшнең маршы.
Алып баручы: Әйе, Салих Сәйдәшевнең бу маршыннан башка бер генә бәйрәм дә, бер генә тантана да үтми. Көчле рухлы, дулкынландыргыч бу музыка беренче тапкыр яңгыраганда залдагы алкышлар куәтле дулкын сымак яңгырап тора һәм аны өч мәртәбә кабатларга туры килә. Бу марш зур көрәшләргә, бөек җиңүләргә рухландыручы искиткеч көчкә ия. Ә аны иҗат итүче татарның беренче композиторы Салих Сәйдәшевнең исеме мәңгелек, музыкаль әсәрләре үлемсез.
Балалар өчен җырлары бик күп булмаса да, без аларның һәрберсен бик яратып башкарабыз. Менә берсен тыңлап китик әле.
“Чияләр чәчәк атсын”. Ә.Ерикәй сүзләре
Салих Сәйдәшев 1900 елның 3 декабрендә Казанда, Җамалетдин абый белән Мәхүбҗамал апа гаиләсендә унынчы бала булып дөньяга килә. Бик кызганыч, Салихның туарына берничә көн кала әтисе үлеп китә. Бәләкәй Салихны әтисе бер тапкыр да кулына тотып сөя алмый. Балаларның сигезе нәни чакта ук үләләр. Шулай итеп, Салих әнисе,  Әминә апасы белән туганнары – Рауза һәм Насретдин Хамитовлар гаиләсендә яшиләр. Насретдин җизнәсе аны алу-сату эшенә өйрәтмәкче була. Әнисе дә бу теләкне хуплый. Ләкин Салихның үзенең күңеле һич кенә дә бу эшкә ятмый. Кибеткә дип чыгып китә дә, чормага менеп, үз янына малай-шалайларны җыеп, гармун уйный. “Әнием, зинһар өчен, мине кибеткә кума, мин барыбер музыкант булачакмын”, - ди Салих. Һәм әнисе дә еллар үткәч улын төшендә гел музыкант итеп күргәнен искә ала. Менә бит ул нинди матур җырлар язган.
“Безнең дәү әни”. Г.Насрый сүзләре 
Әлбәттә, Салихның тормышында иң зур борылыш Шиһап Әхмәров гаиләсендә яшәгәндә башлана. Шиһап Әхмәров – Әминә апасының ире – аның җизнәсе була. Заманында Казанда танылган журналист, укытучы, мәктәп журналы мөхәррире, шагыйрь – Габдулла Тукайның якын дусты була. Салихның да музыкага сәләтен күреп, ул аның өчен рояль табып өйгә урнаштыра. Шул заманның көчле музыканты Заһидулла Яруллин белән таныштыра. Һәм ике шәхес, танылган Тукай маршы авторы Заһидулла Яруллин, яшүсмер Салих Сәйдәшев, музыка аша бер-берсен табалар. Салихның укытучысы үзе дә ике көчле композитор тәрбияли. Алар Фәрит һәм Мирсәет Яруллиннар.
Сүзебез Салихның яшүсмер чаклары турында бит әле. Салих бик тиз рояльдә уйнарга өйрәнә. Еш кына аларда кунакта Габдулла Тукай була. Соңгы керүендә ул аларга  Салихның уйнавын тыңлар өчен генә керә. Кабат-кабат “Әллүки” не уйната. Үзе дә кушылып, тыныч кына, моңланып, сызланып җырлый. Ләкин ахырга хәтле суза алмый, җыр өзелә... Менә шулай, замандашлары Тукай белән Сәйдәшне бергә хәтерләрендә калдырганнар. Шигърияттә Тукай булса, музыкада  –  Сәйдәш булган.
4 нче укучы:
Бабайларның әтиләре тыңлап,
Җырлап үскән синең җырларны.
Ә бүген без  –  яңа буын вәкилләре
Яраттык, үз иттек аларны.
Күңелләргә сихри моңнар салган
Җырларыңның һәрбер юллары.
Яңа гасырларга алып чыга
Сине сөйгән кыз һәм улларың.
Энҗе бөртегедәй бик кадерле
Бигрәк якын һәрбер күңелгә.
Сокландыргыч музыкасы өчен
Рәхмәт укый халкым Сәйдәшкә.
Җыр. “Яз килде”. Ә.Ерикәй сүзләре
Алып баручы. Салих Насретдин абыйсы гаиләсендә яшәгәндә дә гармунда уйнаганын сез беләсез инде. Һәр җәй саен алар авылга Сабантуйга кайтканнар. Сабантуй көннәрендә Салихның кулыннан гармун төшмәгән. Ул яшьләр өчен дә, үзе кебек бала-чагалар өчен дә бик теләп гармун уйнаган. Ә Миннебай исемле бабайларына кунакка баргач, андагы балаларга кашык сугып торган, ә тегеләре рәхәтләнеп биегәннәр. Әйдәгез әле, без дә Салихның яратып уйнаган көйләренең берсе “Айхайлүк” не кашыклар белән уйныйк.
Кашыклар ансамбле. Татар халык көе “Айхайлүк”
Алып баручы. Салих Сәйдәшев бик кечкенә балалар өчен “Бал корты” исемле җыр язган. Бал корты да бик үзсүзле икән, тәртипсез малайларны яратмый, ди. Үзегез ышанып китегез әле.
Җыр. “Бал корты” Г.Насрый сүзләре
Алып баручы. “Салих Сәйдәшев  –  балаларның якын дусты иде, –  ди замандашы һәм хезмәттәше артист Хәким Сәлимҗанов. –  Мин үз гомеремдә балаларга “сез” дип эндәшкән ике кешене беләм. Берсе шагыйрь – Дәрдемәнд, икенчесе  –  Салих Сәйдәшев. Безнең ишек алдында бала-чага һәрчак тулып ята иде. Салих шуларның һәммәсе белән дә исәнләшеп үтәр иде”. Бала җанлы композитор, ничек инде балалар өчен җыр язмасын ди?! Бигрәк тә аның туган як матурлыгын мактап язган җырлары һәрвакыт сәхнәдән төшми. Шундый җырлардан: “Зәңгәр күл”, Г.Насрый сүзләре (ялгыз башкару), “Яшь туристлар җыры”, Ш.Маннур сүзләре (күмәк башкару).
5 нче укучы:
Әллә каян ишетелә кебек,
Әле яңгырый, әле югала.
Тибрәндереп күңелем кылларын
Сәйдәш моңы шулай агыла.
Ә көенә кызлар йөзеп бии,
Дулкынланып, бераз ашыгып.
Сәйдәш моңы ерак сәфәр чыга,
Шәрыкъ дөньясына кушылып.
Шәрыкъ кызлары биюе.
Алып баручы. Хөрмәтле дусларым! Сез бүген халкыбызның бөек композиторы –  Салих Сәйдәшевнең балачак елларыннан кайбер мизгелләр белән очраштыгыз, аның җырларын җырладыгыз, музыкасын тыңладыгыз. Сез – ХХI гасыр балалары. Сәйдәшебезнең җырларын беркайчан онытмагыз, әле үсә-үсә аның иҗаты, тормышы белән тагын да тирәнрәк танышыгыз. Сәйдәш җырлары сезнең юлдашыгыз булсын!
Мәхмүт Хөсәеннең “Сәйдәш моңнары” шигыре
1 нче укучы:
Уйный Идел дулкынында
Кояш нурлары.
Кояш нурларыннан җылы
Сәйдәш моңнары.
2 нче укучы:
Сандугач сайравы назлый
Урман, кырларны.
Сандугачны көнләштерә
Сәйдәш моңнары.
3 нче укучы:
Сагыш белән тибрәнгәндә
Йөрәк кыллары.
Иң әйбәт юаныч безгә –  
Сәйдәш моңнары.
4 нче укучы:
Дәртле җырдан ләззәт ала
Хезмәт уллары.
Күңелләрдән мәңге китмәс
Сәйдәш моңнары.
“Дуслык турында җыр”, Ә.Ерикәй сүзләре

